ՀԻՄՆԱՎՈՐՈՒՄ
«Երեխաների և դեռահասների առողջության բարելավման ռազմավարությանը և 2016-2020 թվականների գործողու​թյունների ծրագրին հավա​նություն տալու մասին» ՀՀ կառավա​րու​թյան արձանա​գրային որոշման նախագծի ընդունման անհրաժեշտության վերաբերյալ

      Իրավական ակտի անհրաժեշտությունը (նպատակը)

ՀՀ կառավարության կողմից 2009թ. սեպտեմբերի 10-ին  N37 արձանագրային որոշմամբ հավանության է արժանացել «Երեխաների և դեռահասների առողջության և զարգացման ռազմավարությունը» և ռազմավարության իրականացման գործողությունների ծրագրի ժամկետ է սահմանվել  2010-2015 թվականները: 

 2016-2020 թվականների համար անհրաժեշտ է նոր ազգային  ռազմավարություն և ծրագիր` համահունչ  միջազգային գլոբալ ռազմավարություններին, մասնավորապես Միավորված ազգերի կազմակերպության 2015թ. հռչակած «Փոխելով մեր աշխարհը. Օրակարգում Կայուն զարգացում մինչև 2030թ. գործողությունների պլանին» և Առողջապահության համաշխարհային կազմակերպության (ԱՀԿ) «Եվրոպական քաղաքականության հիմունքները և ռազմավարությունը XXI դարի համար, Առողջություն 2020թ.» փաստաթղթին: Միջազգային այդ փաստաթղթերում սահմանված է երեխաների առողջության պահպանման և բարելավման գերակայությունը ամբողջ աշխարհում: 

«Երեխաների առողջության բարելավման ռազմավարությանը և 2016-2020 թվա​կան​ների գործողությունների ծրագրին հավանություն տալու մասին» ՀՀ կառավարության արձանագրային որոշման նախագիծը մշակվել է ի կատարումն  Հայաստանի Հանրապետության կառավարության 2016 թվականի հունվարի 14-ի N131-Ն  որոշման N1 հավելվածի 67-րդ կետի, բխում է ՀՀ Նախագահի «Դեպի ապահով Հայաստան» 2013թ. նախընտրական ծրագրի, «Հայաստանի Հանրապետության 2014-2025 թթ. հեռանկարային զարգացման ռազմավարական ծրագիրը հաստատելու մասին» ՀՀ կառա​վարության 2014 թ. մարտի 27-ի N 442-Ն որոշման դրույթներից, ինչպես նաև նպատակ է հետապնդում նախատեսվող միջոցառումների իրա​կա​նացման օգնու​թյամբ Հայաստանի Հանրապետության ամբողջ տարածքում բարելավել երեխաներին ցուցաբերվող բժշկական օգնության և սպասարկման մատչելիությունը, հասանելիությունը, ապահովել բժշկական օգնության և սպասարկման արդյունավետ կազմակերպումը, որակի շարունակական կատարելագործումը, ինչպես նաև նպաստել առողջապահական գործոնով պայմանավորված  մանկական մահացության կրճատմանը:
Կարգավորման հարաբերությունների ներկա վիճակը և առկա խնդիրները
Երեխաների և դեռահասների զարգացման և առողջության կարգավիճակը զգալի չափով կանխորոշում է հասարակության ապագա բարեկեցությունը, հանդիսանում տնտեսական և սոցիալական կայուն զարգացման գրավական: Անկախացումից ի վեր ՀՀ կառավարությունը մշտապես ձգտել է իր ուշադրության կենտրոնում պահել երեխաների առողջության խնդիրները և հնարավորության սահմաններում աջակցել դրանց լուծմանը:  
ՀՀ կառավարությունը 2009 թվականի սեպտեմբերի 10-ի N37 արձանագրային որոշմամբ հավանության արժանացրեց «Երեխաների և դեռահասների առողջության և զարգացման ռազմավարությունը» և 2009–2015թթ. գործողությունների պլանը,որի արդյունքում գրանցվեցին երեխաների և դեռահասների առողջության ցուցանիշների ակնհայտ դրական միտումներ, միևնույն ժամանակ որոշ խնդիրներ պահպանում են իրենց արդիականությունը: 
Վերջին երկու տասնամյակների ընթացքում Հայաստանում տեղի ունեցած փոփոխությունները հանգեցրին դեմոգրաֆիկ ցուցանիշների վատթարացմանը, իսկ 90-ական թվականներին հաջորդող տարիներին բնակչութ​յան ծանր ապրելակերպն իր անդրադարձն ունեցավ նաև երեխաների առողջության ցուցանիշների վրա:

Խնդրի կարգավորման նպատակով Առողջապահության համաշխարհային կազմակերպության Երեխաների և դեռահասների առողջության և զարգացման գլոբալ ռազմավարության հիման վրա Հայաստանի Հանրապետության առողջապահության նախարարության կողմից մշակվեց և ՀՀ Կառավարության կողմից  2009 թվականի սեպտեմբերի 10-ի N37 արձանագրային որոշմամբ հավանության արժանացավ «Երեխաների և դեռահասների առողջության և զարգացման ռազմավարությունը և 2009–2015թթ. գործողությունների պլանը»: 
Ի կատարումն ՀՀ կառավարության 2016թ. առողջապահական գերակայությունների հետ կապված հանձնարարականի (Հայաստանի Հանրապետության կառավարության 2016 թվականի հունվարի 14-ի N131-Ն  որոշման N2 հավելվածի 43-րդ կետ), գնահատվել է  նախորդ` «Երեխաների և դեռահասների առողջության և զարգացման ռազմավարությունը և 2010-2015թթ. գործողությունների ժամանակացույցը» և վեր են հանվել առկա խնդիրները:   


Երեխաների և դեռահասների առողջության ու զարգացման 2009-2015թթ. ազգային ռազմավարության ընդունմանը հաջորդող տարիներին գրանցվել է որոշակի առաջընթաց, թե' երեխաների առողջության  և մահացության ցուցանիշների, թե' համակարգային խնդիրների բարելավման համատեքստում:

Այսպես, վերոհիշյալ ռազմավարության ակնկալվող արդյունքներով նախատեսվում էր կրճատել 0-1 տարեկան երեխաների մահացությունը 30%-ով` 2006թ. 13,9‰ ելքային ցուցանիշի նկատմամբ: Ըստ ԱՎԾ-ի հրապարակած նախնական տվյալների, 2015թ. հաջողվել է կրճատել 0-1 տարեկան երեխաների մահացության ցուցանիշը մինչև 8,8‰, նվազեցնելով այն 36,7%-ով: 
2015թ. գրանցվել է առանձին պատվաստումներով ընդգրկման ցուցանիշի 95% և ավելի բարձր մակարդակ: Իմունիզացիայի ծրագրի շրջանակներում հանրապետությունում ներդրվել են նոր պատվաստանյութեր, որի շնորհիվ կտրուկ փոխվել է իրավիճակը ռոտա վիրուսով, հեմոֆիլուս ինֆլուենցիա և պնևմոկոկային վարակով պայմանավորված հիվանդությունների իրավիճակը:

Զգալի է առաջընթացը օրենսդրության և առողջապահական քաղաքականության ոլորտում: Ռազմավարության շրջանակներում մշակվել և ընդունվել են` 1 օրենք, կատարվել է 6 օրենսդրական փոփոխություն, մշակվել և հաստատվել են երեխաների առողջության պահպանման ոլորտը կանոնակարգող ՀՀ կառավարության 5 որոշում, ՀՀ կառավարության 2 արձանագրային որոշում և երեխաների բուժօգնության որակի բարելավմանն ուղղված շուրջ 3 տասնյակ ծրագրեր, գործելակարգեր, ուղեցույցներ:  

Ռազմավարության գործողության տարիների ծրագրային մեծ ձեռքբերումներից էր «Երեխայի առողջության պետական հավաստագրի ներդրումը», որի ազդեցությունը ինչպես երեխաների առողջության պահպանման ոլորտի մատչելիության և որակի, այնպես էլ ամբողջ առողջապահական համակարգի վրա դժվար է գերագնահատել: 



Արդիականացվել և վերազինվել են մանկական վերակենդանացման  բուժօգնություն իրականացնող ծառայությունները մարզերում, ստեղծվել է միջմարզային նշանակության մանկական վերակենդանացման բաժանմունք Կապանի ԲԿ-ում, ուժեղացվել և նորածնային տեղերով հագեցվել Գյումրու Ավստրիական մանկական հիվանդանոցի մանկական վերակենդանացման բաժանմունքը: 



Շարունակվել և ընդլայնվել են նորածնային սկրինինգային ծրագրերը, որոնք ունեն ուղղակի ազդեցություն բնածին հիվանդությունների վաղ հայտնաբերման, հետևաբար և դրանցով պայմանավորված հաշմանդամության կանխարգելման վրա: Ներդրվել է նոր` սրտի բնածին արատների հայտնաբերմանն ուղղված նորածնային սկրինինգ: 



 Իրականացվել  են մարզերի` երեխաների առողջության առաջնային պահպանման ոլորտում ընդգրված մասնագետների  զանգվածային վերապատրաստումներ, ինչպես նաև հիվանդանոցային ոլորտի մասնագետների վերապատրաստումներ ՌԴ-ի հանրապետության առաջատար կլինիկաներում: 

Լայնածավալ միջոցառումներ են իրականացվել` ուղղված վաղ հասակի երեխաների սնուցման բարելավման հարցում բուժաշխատողների և մայրերի գիտելիքների բարձրացմանը:  Լուծվել են բազում խնդիրներ` կապված երեխաների զարգացման խանգարումների, մանկական հաշմանդամության, խրոնիկ հիվանդությունների, դպրոցահասակ երեխաների և դեռահասների առողջության և զարգացման, վնասվածքների, բռնության և մանկական  աշխատանքի հետ:  

Չնայած վերոհիշյալին, համակարգում առկա են առաջիկա 5 տարվա ընթացքում լուծում պահանջող հիմնախնդիրներ, այն է` երեխաներին և դեռահասներին ուղղված առողջապահական ծառայությունների որակի և մատչելիության դեռևս անբավարար մակարդակը և շարունակական բարելավման անհրաժեշտությունը, եվրոպական երկրների  համեմատ մանկական և 0-5 տարեկան երեխաների մահացության հարաբերականորեն բարձր մակարդակը, երեխաների թերաճության բարձր տարածվածությունը և սակավարյության բարձր ցուցանիշները, փորլուծային և հատկապես շնչառական հիվանդություններով պայմանավորվող մանկական մահացության մակարդակի որոշակի աճի միտումը և հետագա իջեցման անհրաժեշտությունը, զարգացման խանգարումների և դրանցով պայմանավորված հաշմանդամության աճի որոշակի միտումը, հիվանդությունների վաղ հայտնաբերման և համապարփակ ախտորոշման և վարման դեռևս ոչ բավարար մակարդակը, պետական պատվերի շրջանակներում երեխաներին և դեռահասներին տրամադրվող ծառայությունների կազմակերպման համար անհրաժեշտ ֆինանսական հատկացումների ոչ բավարար ծավալները, առողջության առաջնային պահպանման բուժհիմնարկներում մատուցվող բուժօգնության ծավալների շարունակական նվազումը և հիվանդանոցներում  բուժվող երեխաների  տեսակարար կշռի շարունակական աճը, բուժօգնության որակի ապահովման մեխանիզմների, վերահսկման և մոնիտորինգի անկատարությունը, աջակցող վերահսկման համակարգի գործնական բացակայությունը, ամբուլատոր և հիվանդանոցային առանձին բուժհաստատությունների գործունեության ֆիզիկական անբարենպաստ պայմանները, սարքավորումների պակասը, որակի ապահովմանն ուղղված՝ հիվանդ երեխաների վարմանն առնչվող ապացուցահեն գործելակարգերի և մասնագիտական ուղեցույցների պակասը, առկա գործելակարգերի ներդման դժվարությունները, մարդկային ռեսուրսների անընդմեջ աճող հիմնախնդիրը, մասնագետներով ապահովվածության ցածր մակարդակը, առողջապահական կադրերի անհամաչափ բաշխումը, մանկական նեղ մասնագետների պակասը, հատկապես՝ մարզերում և այլն: 


Առկա խնդիրների առաջարկվող լուծումները

Սույն որոշման նախագծում առաջարկվում է սահմանել ռազմավարական ուղղություններ և դրանց հասնելուն ուղղված գործողությունները, ուղղված երեխաների և դեռահասների առողջության պահպանման ոլորտի նորմատիվային բազայի արդիականացմանը, միջազգային չափանիշներին համապատասխանեցմանը,  երեխաներին և դեռահասներին ցուցաբերվող բուժօգնության մատչելիության և որակի ապահովմանը, ապացույցների վրա հիմնված ժամանակակից մոտեցումների և տեխնոլոգիաների ներդրմանը, մարդկային ռեսուրսների զարգացմանը, մասնագետների շարունակական ուսուցման ապահովմանը, երեխայի առողջության, զարգացման, խնամքի, անվտանգության և այլ հարցերի շուրջ  բնակչության իրազեկվածության բարձրացմանը, նորածնային և մինչև 5 տարեկան երեխաների հիվանդացության և մահացության  կրճատմանը, վաղ մանկության շրջանում երեխաների առողջության և զարգացման ապահովմանը, երեխաների զարգացման խանգարումների և մանկական հաշմանդամության կանխարգելմանն ու որակյալ բուժօգնության կազմակերպմանը, դպրոցահասակ երեխաների առողջության ու զարգացմանն ուղղված ծրագրերի իրականացմանը, երեխաների հոգեկան առողջության բարելավմանն ուղղված միջոցառումերի իրականացմանը, խրոնիկական հիվանդություններով երեխաներին տրամադրվող ծառայությունների արդիականացմանն ու պալիատիվ օգնության ծառայության ներդրմանը: 

Կարգավորման նպատակը և բնույթը 

Նախագծի ընդունման նպատակն է երեխաների և դեռահասների առողջապահական համակարգի կառա​վարման բարելավմամբ ոլորտում առավել նպատակային դարձնել առկա մարդկային, նյութական, ֆինանսական ռեսուրսների օգտագործումը, պայմաններ ստեղծել երեխաների և դեռահասների զարգացման, առողջության և բարեկեցության ապահովման, մահացության և հիվանդացության իջեցման համար: Որպես նպատակին հասնելու կարևոր միջոցներ են դիտարկվում երեխայակենտրոն առողջապահական ծառայությունների տրամադրումը` վաղ մանկությունից սկսած մինչև հասունություն,  մասնագետների, հասարակության, միջգերատեսչական համագործակցության խթանումը, ինչպես նաև  Առողջապահության համաշխարհային կազմակերպության եվրոպական տարածաշրջանային ռազմավարական փաստաթղթերի դրույթների իրականացումը, որոնք են` բուժօգնության տրամադրման հավասարությունը, արդարությունը, մատչելիությունը, բժշկական օգնության որակի ապահովումը, ապացուցահեն մոտեցումների և տեխնոլոգիաների ներդրումը:
Նախագծի մշակման գործընթացում ներգրավված ինստիտուտները և անձինք.

«Երեխաների և դեռահասների առողջության պահպանման ազգային ռազմավարությանը և 2016-2020 թվա​կան​ների գործողությունների ծրագրին հավանություն տալու մասին»   ՀՀ կառավարության արձանագրային որոշման նախագիծը մշակվել է Հայաստանի Հանրապետության առողջապահության նախարարության աշխատակիցների,  «Արաբկիր» բժշկական համալիր-երեխաների և դեռահասների առողջության ինստիտուտի մասնագետների կողմից` Առողջապահության համաշխարհային կազմակերպության և ՄԱԿ-ի մանկական հիմնադրամի Հայաստանի գրասենյակների աջակցությամբ: 

Իրավական ակտի կիրառման դեպքում ակնկալվող արդյունքը 

Ռազմավարությամբ սահմանվող գործողությունների միջգերատեսչական և միջսեկտորալ համագործակցության իրականացման արդյունքում  ակնկալվում է երեխաներին ուղղված առողջապահական ծառայությունները դարձնել առավել համաչափ և նպատակային, մարդկային ներուժը և նյութական ռեսուրսները  օգտագործել օպտիմալ և թիրախավորված, բարձրացնել առողջա​պահական ծառայությունների որակը և մատչելիությունը, արդյունքում` կրճատել մանկական մահացությունը, բարելավել երեխաների և դեռահասների առողջությունը բնութագրող հիմնական ցուցանիշները, կանխարգելել հաշմանդամությունը, խթանել առողջ ապրելակերպը, նպաստել երեխաների ֆիզիկական և հոգեկան առողջության բարելավմանը, բարեկեցության և կյանքի որակի բարձրացմանը:
ՏԵՂԵԿԱՆՔ
Իրավական ակտն ընդունելու դեպքում պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին 

«Երեխաների և դեռահասների առողջության բարելավման ռազմավարությանը և 2016-2020 թվականների գործողու​թյունների ծրագրին հավա​նություն տալու մասին» Հայաստանի Հանրապետության կառավա​րու​թյան արձանա​գրային որոշմամբ  նախատեսված միջոցառումների լրացուցիչ ֆինանսավորման հնարավորության հարցը  կքննարկվի յուրաքանչյուր տարվա` Հայաստանի Հանրապետության պետական բյուջեի նախագծի և Հայաստանի Հանրապետության միջնաժամկետ ծախսերի եռամյա ծրագրերի քննարկումների շրջանակներում:
Լրացուցիչ ֆինանսական հոսքերի բացակայության դեպքում նախատեսվող միջոցառումներն կիրականացվեն  ՀՀ պետական բյուջեից` ՀՀ առողջապահության նախարարությանը տրամադրվող միջոցների շրջանակներում, ինչպես նաև Հայաստանի Հանրապետության   օրենքով  չարգելված աղբյուրներից: 
Տ Ե Ղ Ե Կ Ա Ն Ք
«Երեխաների և դեռահասների առողջության բարելավման ռազմավարությանը և 2016-2020 թվականների գործողու​թյունների ծրագրին հավա​նություն տալու մասին» Հայաստանի Հանրապետության կառավարության արձանագրային որոշման նախագծի ընդունման առնչությամբ ընդունվելիք այլ իրավական ակտերի կամ դրանց ընդուման անհրաժեշտության մասին 

	1
	Այլ իրավական ակտերում փոփոխությունների և/կամ լրացումների անհրաժեշտությունը

	
	Սույն որոշման նախագծի ընդունումից հետո այլ իրավական ակտերում փոփոխություններ և/կամ լրացման անհրաժեշտություն չկա

	2
	Միջազգային պայմանագրերով ստանձնած պարտավորությունների հետ համապատասխանությունը

	
	Որոշման նախագծով կարգավորմանն առաջարկվող հարցերի մասով միջազգային պայմանագրերով պարտավորություններ չեն ստանձնվել:


 Տ Ե Ղ Ե Կ Ա Ն Ք

 «Երեխաների և դեռահասների առողջության բարելավման ռազմավարությանը և 2016-2020 թվականների գործողու​թյունների ծրագրին հավա​նություն տալու մասին» Հայաստանի Հանրապետության կառավարության արձանագրային որոշման նախագծի քննարկմանը հասարակության մասնակցության մասին

	1
	Հասարակությանը նախագծի վերաբերյալ իրազեկումը


	
	«Երեխաների և դեռահասների առողջության բարելավման ռազմավարությանը և 2016-2020 թվականների գործողու​թյունների ծրագրին հավա​նություն տալու մասին» Հայաստանի Հանրապետության կառավարության արձանագրային որոշման նախագիծը հանրային իրազեկման նպատակով տեղադրվել է ՀՀ առողջապահության նախարարության  www.moh.am ինտերնետային կայքում` սույն թվականի մայիսի 16-ին:


ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ԱՌՈՂՋԱՊԱՀՈՒԹՅԱՆ ՆԱԽԱՐԱՐ`



ԱՐՄԵՆ ՄՈՒՐԱԴՅԱՆ






